	2. TƏHSİL VƏ MƏDƏNİYYƏT


Metodoloji izahlar
Məktəbəqədər təhsil müəssisələri – məktəbəqədər təhsilin dövlət standartlarına uyğun olaraq məktəbəqədər yaşlı uşaqların təlim-tərbiyəsini, əqli, fiziki, mənəvi inkişafını və ümumi təhsilə hazırlığını həyata keçirən təhsil müəssisələridir. 

Məktəbəqədər təhsil müəssisələrində uşaqlar – ilin əvvəlində tərtib edilən siyahıya düşən məktəbəqədər yaşlı uşaqlardır.

Ümumi təhsil müəssisələri – ümumi təhsil pilləsinin hər üç səviyyəsinin və ya hər hansı səviyyəsinin (səviyyələrinin) təşkil olunduğu təhsil müəssisələridir. Ümumi təhsil pilləsi məktəbəhazırlıq mərhələsini, ibtidai, ümumi orta və tam orta təhsil səviyyələrini əhatə edir.

Ümumi təhsil müəssisələrini ümumi təhsil pilləsinin ümumi orta və tam orta səviyyələri üzrə bitirən şəxslərə müvafiq icra hakimiyyəti orqanının müəyyən etdiyi orqanın (qurumun) müəyyən etdiyi qaydada ümumi orta təhsil haqqında attestat və tam orta təhsil haqqında attestat verilir. 

Peşə təhsili müəssisələri (peşə məktəbləri, peşə liseyləri və peşə təhsil mərkəzi) - əmək bazarının tələblərinə uyğunlaşdırmaq məqsədi ilə əlçatan, səriştələrin inkişafı və karyerayönlü davamlı və sistemli peşə təhsilini və təlimini həyata keçirən təhsil müəssisələridir. 

Orta ixtisas təhsili cəmiyyətin və əmək bazarının tələbatına uyğun olaraq, ümumi orta təhsil və tam orta təhsil bazasında ayrı-ayrı fəaliyyət sahələri üçün müxtəlif ixtisaslar üzrə orta ixtisas təhsilli mütəxəssis hazırlığını təmin edir.

Təhsil müəssisələrində təhsil alanların sayına ümumi təhsil, orta ixtisas və peşə təhsili müəssisələrində təhsil alan və tədris ilinin əvvəlində siyahıya düşənlər aid edilirlər.

Təhsil müəssisələrinə qəbul – tədris ilində təhsil almağa qəbul edilən şəxslərin sayının göstəricisidir. Qəbul olunanların sayına ikinci ilə qalanlar və əvvəl oxuyanların sayından yenidən təhsilə qayıdanlar daxil edilmir.

Təhsil müəssisələrindən buraxılış - təhsil müəssisələrində müvafiq təhsil (ixtisas) alaraq həmin müəssisəni bitirmiş şəxslərin sayı nəzərdə tutulur. Tam orta ümumi təhsil müəssisələrini (gimnaziyaları, liseyləri) bitirmiş ali təhsil müəssisələrinə, həmçinin ilk peşə-ixtisas və orta ixtisas təhsili müəssisələrinə daxil olmaq hüququ verən tam orta təhsil haqqında attestat alırlar. Orta ixtisas təhsili müəssisələrini (texnikumlar, kolleclər) bitirənlərə diplom və ixtisasa uyğun olaraq mütəxəssis adı verilir.
Kütləvi kitabxanalar – universal kitabxana fondlarına malik olan və təhsil və ixtisas səviyyəsi, dini etiqad və digər əlamətlər üzrə məhdudiyyət qoyulmadan əhalinin bütün təbəqələrinin ədəbiyyata  kütləvi tələbatını təmin edən kitabxanalardır.

Klub müəssisələri – əhalinin asudə vaxtını, özfəaliyyət xalq yaradıcılığı kollektivlərinin və digər klub tipli formalaşmaların fəaliyyətini təşkil edən klubların, mədəniyyət evlərinin, incəsənət işçiləri və müəllim evlərinin, asudə vaxt mərkəzlərinin, avtoklubların və s. aid olduğu mədəni-maarif müəssisələridir.

Peşəkar teatrlar – tərkibində peşəkar truppası olan, hüquqi şəxs sayılan teatr sənətinin yaradıcı kollektivləridir. Onların sırasına opera və balet, musiqili komediya (operetta), dram, uşaq, gənc tamaşaçılar və kukla teatrları daxil edilir.

Mədəniyyət və incəsənət müəssisələrinə gələnlərin sayı  - teatr tamaşası, konsert və digər tamaşalarda tamaşaçıların sayının göstəricisidir. Satılmış biletlərin ümumi sayına əsasən müəyyən olunur.

